
KYTS 7.3 PRAJAVAM VAA ETENA YANTI -
KRISHNA YAJURVEDA TAITTIRIYA
SAMHITA PATHA

kṛṣṇa yajurvēdīya taittirīya saṃhitāyāṃ saptamakāṇḍē tṛtīyaḥ praśnaḥ –
satrajātanirūpaṇaṃ

ō-nnamaḥ paramātmanē, śrī mahāgaṇapatayē namaḥ,
śrī gurubhyō namaḥ ।  ha̠ri̠ḥ ōm ॥

pra̠java̠ṃ vā ē̠tēna̍ yanti̠ ya-dda̍śa̠mamaha̍ḥ pāpāva̠hīya̠ṃ vā ē̠tēna̍ bhavanti̠ ya-
dda̍śa̠mamaha̠ryō vai pra̠java̍ṃ ya̠tāmapa̍thēna prati̠padya̍tē̠ ya-ssthā̠ṇugṃ hanti̠ yō
bhrēṣa̠-nnyēti̠ sa hī̍yatē̠ sa yō vai da̍śa̠mē-‘ha̍nnavivā̠kya u̍paha̠nyatē̠ sa hī̍yatē̠ tasmai̠
ya upa̍hatāya̠ vyāha̠ tamē̠vānvā̠rabhya̠ sama̍śñu̠tē-‘tha̠ yō vyāha̠ sa [vyāha̠ saḥ, hī̍yatē̠
tasmā̎-ddaśa̠mē] 1

hī̍yatē̠ tasmā̎-ddaśa̠mē ‘ha̍nnavivā̠kya upa̍hatāya̠ na vyuchya̠mathō̠ khalvā̍hurya̠jñasya̠
vai samṛ̍ddhēna dē̠vā-ssu̍va̠rgaṃ lō̠kamā̍yan ya̠jñasya̠ vyṛ̍ddhē̠nāsu̍rā̠-nparā̍-
‘bhāvaya̠nniti̠ ya-tkhalu̠ vai ya̠jñasya̠ samṛ̍ddha̠-nta-dyaja̍mānasya̠ yadvyṛ̍ddha̠-
ntadbhrātṛ̍vyasya̠ sa yō vai da̍śa̠mē-‘ha̍nnavivā̠kya u̍paha̠nyatē̠ sa ē̠vāti̍ rēchayati̠ tē
yē bāhyā̍ dṛśī̠kava̠- [yē bāhyā̍ dṛśī̠kava̍ḥ, syustē vi] 2

-ssyustē vi brū̍yu̠ryadi̠ tatra̠ na vi̠ndēyu̍-rantassada̠sā-dvyuchya̠ṃ yadi̠ tatra̠ na
vi̠ndēyu̍-rgṛ̠hapa̍tinā̠ vyuchya̠-ntadvyuchya̍-mē̠vātha̠ vā ē̠ta-thsa̍rparā̠jñiyā̍ ṛ̠gbhi-
sstu̍vanta̠yaṃ vai sarpa̍tō̠ rājñī̠ yadvā a̠syā-ṅki-ñchārcha̍nti̠ yadā̍nṛ̠chu-stēnē̠yagṃ
sa̍rparā̠jñī tē yadē̠va ki-ñcha̍ vā̠chā ”nṛ̠churya-da̠tō-‘ddhya̍rchi̠tāra̠- [-da̠tō-
‘ddhya̍rchi̠tāra̍ḥ, tadu̠bhaya̍-mā̠ptvā] 3

-stadu̠bhaya̍-mā̠ptvā ‘va̠ruddhyō-tti̍ṣṭhā̠mēti̠ tābhi̠rmana̍sā stuvatē̠ na vā
i̠māma̍śvara̠thō nā-‘śva̍tarīra̠tha-ssa̠dyaḥ paryā̎ptumarhati̠ manō̠ vā i̠māgṃ sa̠dyaḥ
paryā̎ptumarhati̠ mana̠ḥ pari̍bhavitu̠matha̠ brahma̍ vadanti̠ pari̍mitā̠ vā ṛcha̠ḥ
pari̍mitāni̠ sāmā̍ni̠ pari̍mitāni̠ yajū̠g̠ṣyathai̠tasyai̠vāntō̠ nāsti̠ ya-dbrahma̠ ta-tpra̍tigṛṇa̠ta
ā cha̍kṣīta̠ sa pra̍tiga̠raḥ ॥  4 ॥
(vyāha̠ sa – dṛ̍śī̠kavō̎ – ‘rchi̠tāra̠ḥ – sa – ēka̍-ñcha) (a. 1)

bra̠hma̠vā̠dinō̍ vadanti̠ ki-ndvā̍daśā̠hasya̍ pratha̠mēnā-‘hna̠rtvijā̠ṃ yaja̍mānō vṛṅkta̠ iti̠
tēja̍ indri̠ya-miti̠ ki-ndvi̠tīyē̠nēti̍ prā̠ṇā-na̠nnādya̠-miti̠ ki-ntṛ̠tīyē̠nēti̠ trīni̠mā-~ṃllō̠kā-niti̠



ki-ñcha̍tu̠rthēnēti̠ chatu̍ṣpadaḥ pa̠śū-niti̠ ki-mpa̍ñcha̠mēnēti̠ pañchā̎kṣarā-mpa̠ṅkti-miti̠
kigṃ ṣa̠ṣṭhēnēti̠ ṣa-ḍṛ̠tūniti̠ kigṃ sa̍pta̠mēnēti̍ sa̠ptapa̍dā̠gṃ̠ śakva̍rī̠miti̠ [śakva̍rī̠miti̍,
ki-ma̍ṣṭa̠mēnētya̠ṣṭākṣa̍rā-] 5

ki-ma̍ṣṭa̠mēnētya̠ṣṭākṣa̍rā-ṅgāya̠trī-miti̠ ki-nna̍va̠mēnēti̍ tri̠vṛta̠gg̠ stōma̠-miti̠ ki-
nda̍śa̠mēnēti̠ daśā̎kṣarāṃ vi̠rāja̠miti̠ kimē̍kāda̠śēnētyēkā̍daśākṣarā-ntri̠ṣṭubha̠-miti̠ ki-
ndvā̍da̠śēnēti̠ dvāda̍śākṣarā̠-ñjaga̍tī̠-mityē̠tāva̠dvā a̍sti̠ yāva̍-dē̠ta-dyāva̍-dē̠vā-‘sti̠ ta-
dē̍ṣāṃ vṛṅktē ॥  6 ॥
(śakva̍rī̠mityē – ka̍chatvārigṃśachcha) (a. 2)

ē̠ṣa vā ā̠ptō dvā̍daśā̠hō ya-ttra̍yōdaśarā̠tra-ssa̍mā̠nagg hyē̍tadaha̠rya-
tprā̍ya̠ṇīya̍śchōdaya̠nīya̍ścha̠ trya̍tirātrō bhavati̠ traya̍ i̠mē lō̠kā ē̠ṣāṃ lō̠kānā̠māptyai̎
prā̠ṇō vai pra̍tha̠mō̍-‘tirā̠trō vyā̠nō dvi̠tīyō̍ ‘pā̠nastṛ̠tīya̍ḥ prāṇāpānō-dā̠nēṣvē̠vā-‘nnādyē̠
prati̍ tiṣṭhanti̠ sarva̠-māyu̍-ryanti̠ ya ē̠vaṃ ~ṃvi̠dvāgṃsa̍-strayōdaśarā̠tra-māsa̍tē̠
tadā̍hu̠-rvāgvā ē̠ṣā vita̍tā̠ [vita̍tā, ya-ddvā̍daśā̠hastāṃ-] 7

ya-ddvā̍daśā̠hastāṃ vichChi̍ndyu̠-ryanmaddhyē̍ ‘tirā̠tra-ṅku̠ryu-ru̍pa̠dāsu̍kā gṛ̠hapa̍tē̠-
rvā-khsyā̍-du̠pari̍ṣṭā-chChandō̠mānā̎-mmahāvra̠ta-ṅku̍rvanti̠ santa̍tā-mē̠va vācha̠-mava̍
rundha̠tē-‘nu̍padāsukā gṛ̠hapa̍tē̠-rvāg-bha̍vati pa̠śavō̠ vai Cha̍ndō̠mā anna̍-
mmahāvra̠taṃ yadu̠pari̍ṣṭā-chChandō̠mānā̎-mmahāvra̠ta-ṅku̠rvanti̍ pa̠śuṣu̍
chai̠vānnādyē̍ cha̠ prati̍ tiṣṭhanti ॥  8 ॥
(vita̍tā̠ – tricha̍tvārigṃśachcha) (a. 3)

ā̠di̠tyā a̍kāmayantō̠-bhayō̎rlō̠kayōr̍ ṛddhnuyā̠mēti̠ ta ē̠ta-ñcha̍turdaśarā̠tra- ma̍paśya̠-
ntamā-‘ha̍ra̠-ntēnā̍yajanta̠ tatō̠ vai ta u̠bhayō̎-rlō̠kayō̍-rārdhnuvanna̠smiggśchā̠-
muṣmigg̍ścha̠ ya ē̠vaṃ vi̠dvāgṃsa̍-śchaturdaśarā̠tramāsa̍ta u̠bhayō̍rē̠va lō̠kayōr̍.
ṛddhnuvantya̠smiggśchā̠-muṣmigg̍ścha chaturdaśarā̠trō bha̍vati sa̠pta grā̠myā
ōṣa̍dhaya-ssa̠ptā-”ra̠ṇyā u̠bhayī̍ṣā̠mava̍ruddhyai̠ ya-tpa̍rā̠chīnā̍ni pṛ̠ṣṭhāni̠ [pṛ̠ṣṭhāni̍,
bhava̍ntya̠mu-] 9

bhava̍ntya̠mu-mē̠va tai-rlō̠ka-ma̠bhi ja̍yanti̠ ya-tpra̍tī̠chīnā̍ni pṛ̠ṣṭhāni̠ bhava̍ntī̠ma-mē̠va
tai-rlō̠ka-ma̠bhi ja̍yanti trayastri̠gṃ̠śau ma̍ddhya̠ta-sstōmau̍ bhavata̠-ssāmrā̎jyamē̠va
ga̍chChantyadhirā̠jau bha̍vatō-‘dhirā̠jā ē̠va sa̍mā̠nānā̎-mbhavantyatirā̠trā-va̠bhitō̍
bhavata̠ḥ pari̍gṛhītyai ॥  10 ॥
(pṛ̠ṣṭhāni̠ – chatu̍strigṃśachcha) (a. 4)

pra̠jāpa̍ti-ssuva̠rgaṃ lō̠kamai̠-tta-ndē̠vā anvā̍ya̠-ntānā̍di̠tyāścha̍ pa̠śava̠śchā-‘nvā̍ya̠-ntē
dē̠vā a̍bruva̠n̠. yā-npa̠śū-nu̠pājī̍viṣma̠ ta i̠mē̎ ‘nvāgma̠-nniti̠ tēbhya̍ ē̠ta-
ñcha̍turdaśarā̠tra-mpratyau̍ha̠-nta ā̍di̠tyāḥ pṛ̠ṣṭhai-ssu̍va̠rgaṃ lō̠kamā-‘rō̍ha-
ntrya̠hābhyā̍-ma̠smi-~ṃllō̠kē pa̠śū-npratyau̍ha-npṛ̠ṣṭhai-rā̍di̠tyā a̠muṣmi̍-~ṃllō̠ka
ārdhnu̍va-ntrya̠hābhyā̍-ma̠smi- [ārdhnu̍va-ntrya̠hābhyā̍-ma̠sminn, lō̠kē pa̠śavō̠] 11



~ṃllō̠kē pa̠śavō̠ ya ē̠vaṃ vi̠dvāgṃsa̍-śchaturdaśarā̠tramāsa̍ta u̠bhayō̍rē̠va lō̠kayōr̍
ṛddhnuvantya̠smiggśchā̠-muṣmigg̍ścha pṛ̠ṣṭhai-rē̠vā-‘muṣmi̍-~ṃllō̠ka ṛ̍ddhnu̠vanti̍
trya̠hābhyā̍-ma̠smi-~ṃllō̠kē jyōti̠-rgaurāyu̠-riti̍ trya̠hō bha̍vatī̠yaṃ vāva jyōti̍-ra̠ntari̍kṣa̠-
ṅgau-ra̠sā-vāyu̍-ri̠mā-nē̠va lō̠kā-na̠bhyārō̍hanti̠ ya-da̠nyata̍ḥ pṛ̠ṣṭhāni̠ syurvivi̍vadhagg
syā̠nmaddhyē̍ pṛ̠ṣṭhāni̍ bhavanti savivadha̠tvāyau- [savivadha̠tvāya̍, ōjō̠ vai] 12

-jō̠ vai vī̠rya̍-mpṛ̠ṣṭhānyōja̍ ē̠va vī̠rya̍-mmaddhya̠tō da̍dhatē bṛha-drathanta̠rābhyā̎ṃ
yantī̠yaṃ vāva ra̍thanta̠ra-ma̠sau bṛ̠ha-dā̠bhyā-mē̠va ya̠ntyathō̍ a̠nayō̍-rē̠va prati̍
tiṣṭhantyē̠tē vai ya̠jñasyā̎-‘ñja̠sāya̍nī sru̠tī tābhyā̍-mē̠va su̍va̠rgaṃ lō̠kaṃ ya̍nti̠
parā̎mchō̠ vā ē̠tē su̍va̠rgaṃ lō̠ka-ma̠bhyārō̍hanti̠ yē pa̍rā̠chīnā̍ni pṛ̠ṣṭhānyu̍pa̠yanti̍
pra̠tya-ntrya̠hō bha̍vati pra̠tyava̍rūḍhyā̠ athō̠ prati̍ṣṭhityā u̠bhayō̎-rlō̠kayōr̍ ṛ̠ddhvō-
tti̍ṣṭhanti̠ chatu̍rdaśai̠tā-stāsā̠ṃ yā daśa̠ daśā̎kṣarā vi̠rāḍanna̍ṃ vi̠rā-ḍvi̠rājai̠vā-
‘nnādya̠-mava̍ rundhatē̠ yāśchata̍sra̠-śchata̍srō̠ diśō̍ di̠kṣvē̍va prati̍ tiṣṭhantyatirā̠trā-
va̠bhitō̍ bhavata̠ḥ pari̍gṛhītyai ॥  13 ॥
(ārdhnu̍va-ntrya̠hābhyā̍ma̠sminth – sa̍vivadha̠tvāya̠ – prati̍ṣṭhatyā̠ –
ēka̍trigṃśachcha) (a. 5)

indrō̠ vai sa̠dṛ-ndē̠vatā̍bhirāsī̠-thsa na vyā̠vṛta̍magachCha̠-thsa pra̠jāpa̍ti̠mupā̍dhāva̠-
ttasmā̍ ē̠ta-mpa̍ñchadaśarā̠tra-mprāya̍chCha̠-ttamā-‘ha̍ra̠-ttēnā̍yajata̠ tatō̠ vai sō̎-
‘nyābhi̍-rdē̠vatā̍bhi-rvyā̠vṛta̍-magachCha̠dya ē̠vaṃ vi̠dvāgṃsa̍ḥ pañchadaśarā̠tra-
māsa̍tē vyā̠vṛta̍-mē̠va pā̠pmanā̠ bhrātṛ̍vyēṇa gachChanti̠ jyōti̠-rgaurāyu̠-riti̍ trya̠hō
bha̍vatī̠yaṃ vāva jyōti̍-ra̠ntari̍kṣa̠- [jyōti̍-ra̠ntari̍kṣam, ] 14

-ṅgau-ra̠sā-vāyu̍-rē̠ṣvē̍va lō̠kēṣu̠ prati̍ tiṣṭha̠ntyasa̍tra̠ṃ vā ē̠tadya-da̍Chandō̠maṃ
yachCha̍ndō̠mā bhava̍nti̠ tēna̍ sa̠tra-ndē̠vatā̍ ē̠va pṛ̠ṣṭhairava̍ rundhatē pa̠śū-
ñCha̍ndō̠mai-rōjō̠ vaāvai vī̠rya̍-mpṛ̠ṣṭhāni̍ pa̠śava̍-śChandō̠mā ōja̍syē̠va vī̠ryē̍ pa̠śuṣu̠
prati̍ tiṣṭhanti pañchadaśarā̠trō bha̍vati pañchada̠śō vajrō̠ vajra̍mē̠va bhrātṛ̍vyēbhya̠ḥ
pra ha̍rantyatirā̠trā-va̠bhitō̍ bhavata indri̠yasya̠ pari̍gṛhītyai ॥  15 ॥
(a̠ntari̍kṣa-mindri̠yasyai-ka̍ñcha) (a. 6)

indrō̠ vai śi̍thi̠la i̠vā-‘pra̍tiṣṭhita āsī̠-thsō-‘su̍rēbhyō-‘bibhē̠-thsa pra̠jāpa̍ti̠mupā̍-‘dhāva̠-
ttasmā̍ ē̠ta-mpa̍ñchadaśarā̠traṃ vajra̠-mprāya̍chCha̠-ttēnāsu̍rā-nparā̠bhāvya̍ vi̠jitya̠
śriya̍magachChadagni̠ṣṭutā̍ pā̠pmāna̠-nnira̍dahata pañchadaśarā̠trēṇaujō̠
bala̍mindri̠yaṃ vī̠rya̍mā̠tmanna̍dhatta̠ ya ē̠vaṃ vi̠dvāgṃsa̍ḥ pañchadaśarā̠tramāsa̍tē̠
bhrātṛ̍vyānē̠va pa̍rā̠bhāvya̍ vi̠jitya̠ śriya̍-ṅgachChantyagni̠ṣṭutā̍ pā̠pmāna̠-nni-
[pā̠pmāna̠-nniḥ, da̠ha̠ntē̠ pa̠ñcha̠da̠śa̠rā̠trēṇaujō̠] 16

-rda̍hantē pañchadaśarā̠trēṇaujō̠ bala̍-mindri̠yaṃ vī̠rya̍-mā̠tma-nda̍dhata ē̠tā ē̠va
pa̍śa̠vyā̎ḥ pañcha̍daśa̠ vā a̍rdhamā̠sasya̠ rātra̍yō-‘rdhamāsa̠śa-ssa̍ṃvathsa̠ra ā̎pyatē
saṃvathsa̠ra-mpa̠śavō-‘nu̠ pra jā̍yantē̠ tasmā̎-tpaśa̠vyā̍ ē̠tā ē̠va su̍va̠rgyā̎ḥ pañcha̍daśa̠
vā a̍rdhamā̠sasya̠ rātra̍yō-‘rdhamāsa̠śa-ssa̍ṃvathsa̠ra ā̎pyatē saṃvathsa̠ra-ssu̍va̠rgō
lō̠kastasmā̎-thsuva̠rgyā̎ jyōti̠-rgaurāyu̠-riti̍ trya̠hō bha̍vatī̠yaṃ vāva jyōti̍-ra̠ntari̍kṣa̠- [-



ra̠ntari̍kṣam, gau-ra̠sāvāyu̍-] 17

-ṅgau-ra̠sāvāyu̍-ri̠mā-nē̠va lō̠kā-na̠bhyārō̍hanti̠ yada̠nyata̍ḥ pṛ̠ṣṭhāni̠ syurvivi̍vadhagg
syā̠nmaddhyē̍ pṛ̠ṣṭhāni̍ bhavanti savivadha̠tvāyaujō̠ vai vī̠rya̍-mpṛ̠ṣṭhānyōja̍ ē̠va vī̠rya̍-
mmaddhya̠tō da̍dhatē bṛha-drathanta̠rābhyā̎ṃ yantī̠yaṃ vāva ra̍thanta̠rama̠sau
bṛ̠hadā̠bhyāmē̠va ya̠ntyathō̍ a̠nayō̍rē̠va prati̍ tiṣṭhantyē̠tē vai ya̠jñasyā̎mja̠sāya̍nī sru̠tī
tābhyā̍mē̠va su̍va̠rgaṃ lō̠kaṃ- [su̍va̠rgaṃ lō̠kam, ya̠nti̠ parā̎mchō̠ vā ē̠tē] 18

-~ṃya̍nti̠ parā̎mchō̠ vā ē̠tē su̍va̠rgaṃ lō̠kama̠bhyārō̍hanti̠ yē pa̍rā̠chīnā̍ni
pṛ̠ṣṭhānyu̍pa̠yanti̍ pra̠tya-ntrya̠hō bha̍vati pra̠tyava̍rūḍhyā̠ athō̠ prati̍ṣṭhityā
u̠bhayō̎rlō̠kayōr̍ ṛ̠ddhvō-tti̍ṣṭhanti̠ pañcha̍daśai̠tāstāsā̠ṃ yā daśa̠ daśā̎kṣarā vi̠rāḍanna̍ṃ
vi̠rā-ḍvi̠rājai̠vānnādya̠mava̍ rundhatē̠ yāḥ pañcha̠ pañcha̠ diśō̍ di̠kṣvē̍va prati̍
tiṣṭhantyatirā̠trāva̠bhitō̍ bhavata indri̠yasya̍ vī̠rya̍sya pra̠jāyai̍ paśū̠nā-mpari̍gṛhītyai ॥
19 ॥
(ga̠chCha̠ntya̠gni̠ṣṭutā̍ pā̠pmāna̠-nni-ra̠ntari̍kṣaṃ – ~ṃlō̠kaṃ – pra̠jāyai̠ – dvē
cha̍) (a. 7)

pra̠jāpa̍ti-rakāmayatānnā̠da-ssyā̠miti̠ sa ē̠tagṃ sa̍ptadaśarā̠tra-ma̍paśya̠-ttamā-‘ha̍ra̠-
ttēnā̍yajata̠ tatō̠ vai sō̎-‘nnā̠dō̍-‘bhava̠dya ē̠vaṃ vi̠dvāgṃsa̍-ssaptadaśa-rā̠tramāsa̍tē
‘nnā̠dā ē̠va bha̍vanti pañchā̠hō bha̍vati̠ pañcha̠ vā ṛ̠tava̍-ssaṃvathsa̠ra ṛ̠tuṣvē̠va
sa̍ṃvathsa̠rē prati̍ tiṣṭha̠ntyathō̠ pañchā̎kṣarā pa̠ṅktiḥ pāṅktō̍ ya̠jñō ya̠jñamē̠vā-‘va̍
rundha̠tē ‘sa̍tra̠ṃ vā ē̠ta- [ē̠tat, yada̍Chandō̠maṃ yachCha̍ndō̠mā] 20

-dyada̍Chandō̠maṃ yachCha̍ndō̠mā bhava̍nti̠ tēna̍ sa̠tra-ndē̠vatā̍ ē̠va pṛ̠ṣṭhairava̍
rundhatē pa̠śūñCha̍ndō̠mairōjō̠ vai vī̠rya̍-mpṛ̠ṣṭhāni̍ pa̠śava̍-śChandō̠mā ōja̍syē̠va vī̠ryē̍
pa̠śuṣu̠ prati̍ tiṣṭhanti saptadaśarā̠trō bha̍vati saptada̠śaḥ pra̠jāpa̍tiḥ pra̠jāpa̍tē̠rāptyā̍
atirā̠trāva̠bhitō̍ bhavatō̠-‘nnādya̍sya̠ pari̍gṛhītyai ॥  21 ॥
(ē̠tath – sa̠ptatrigṃ̍śachcha) (a. 8)

sā vi̠rā-ḍvi̠kramyā̍tiṣṭha̠-dbrahma̍ṇā dē̠vēṣvannē̠nā-su̍rēṣu̠ tē dē̠vā
a̍kāmayantō̠bhaya̠gṃ̠ saṃ vṛ̍ñjīmahi̠ brahma̠ chānna̠-ñchēti̠ ta ē̠tā vigṃ̍śa̠tigṃ
rātrī̍rapaśya̠-ntatō̠ vai ta u̠bhaya̠gṃ̠ sama̍vṛñjata̠ brahma̠ chānna̍-ñcha
brahmavarcha̠sinō̎-‘nnā̠dā a̍bhava̠n̠. ya ē̠vaṃ vi̠dvāgṃsa̍ ē̠tā āsa̍ta u̠bhaya̍mē̠va saṃ
vṛ̍ñjatē̠ brahma̠ chā-‘nna̍-ñcha [brahma̠ chā-‘nna̍-ñcha, bra̠hma̠va̠rcha̠sinō̎-‘nnā̠dā] 22

brahmavarcha̠sinō̎-‘nnā̠dā bha̍vanti̠ dvē vā ē̠tē vi̠rājau̠ tayō̍rē̠va nānā̠ prati̍ tiṣṭhanti
vi̠gṃ̠śō vai puru̍ṣō̠ daśa̠ hastyā̍ a̠ṅgula̍yō̠ daśa̠ padyā̠ yāvā̍nē̠va puru̍ṣa̠sta-mā̠ptvō-
tti̍ṣṭhanti̠ jyōti̠-rgau-rāyu̠-riti̍ trya̠hā bha̍vantī̠yaṃ vāva jyōti̍-ra̠ntari̍kṣa̠-ṅgau-ra̠sā-vāyu̍-
ri̠mānē̠va lō̠kā-na̠bhyārō̍hantyabhipū̠rva-ntrya̠hā bha̍vantyabhipū̠rva-mē̠va su̍va̠rga-
[su̍va̠rgam, lō̠ka-ma̠bhyārō̍hanti̠] 23



-~ṃllō̠ka-ma̠bhyārō̍hanti̠ yada̠nyata̍ḥ pṛ̠ṣṭhāni̠ syurvivi̍vadhagg syā̠nmaddhyē̍ pṛ̠ṣṭhāni̍
bhavanti savivadha̠tvāyaujō̠ vai vī̠rya̍-mpṛ̠ṣṭhānyōja̍ ē̠va vī̠rya̍-mmaddhya̠tō da̍dhatē
bṛha-drathanta̠rābhyā̎ṃ yantī̠yaṃ vāva ra̍thanta̠rama̠sau bṛ̠hadā̠bhyāmē̠va ya̠ntyathō̍
a̠nayō̍rē̠va prati̍ tiṣṭhantyē̠tē vai ya̠jñasyā̎mja̠sāya̍nī sru̠tī tābhyā̍mē̠va su̍va̠rgaṃ lō̠kaṃ
ya̍nti̠ parā̎mchō̠ vā ē̠tē su̍va̠rgaṃ ~ṃlō̠kama̠bhyārō̍hanti̠ yē pa̍rā̠chīnā̍ni
pṛ̠ṣṭhānyu̍pa̠yanti̍ pra̠tya-ntrya̠hō bha̍vati pra̠tyava̍rūḍhyā̠ athō̠ prati̍ṣṭhityā
u̠bhayō̎rlō̠kayōr̍. ṛ̠ddhvō-tti̍ṣṭhantyatirā̠trāva̠bhitō̍ bhavatō brahmavarcha̠sa-
syā̠nnādya̍sya̠ pari̍gṛhītyai ॥  24 ॥
(vṛ̠ñja̠tē̠ brahma̠ chā-nna̍-ñcha – suva̠rga – mē̠tē su̍va̠rgaṃ –
trayō̍vigṃśatiścha) (a. 9)

a̠sāvā̍di̠tyō̎-‘smi-~ṃllō̠ka ā̍sī̠-tta-ndē̠vāḥ pṛ̠ṣṭhaiḥ pa̍ri̠gṛhya̍ suva̠rgaṃ lō̠kama̍gamaya̠-
nparai̍ra̠vastā̠-tparya̍gṛhṇa-ndivākī̠rtyē̍na suva̠rgē lō̠kē pratya̍sthāpaya̠-nparai̎ḥ
pa̠rastā̠-tparya̍gṛhṇa-npṛ̠ṣṭhairu̠pāvā̍rōha̠nthsa vā a̠sāvā̍di̠tyō̍-‘muṣmi̍-~ṃllō̠kē
parai̍rubha̠yata̠ḥ pari̍gṛhītō̠ ya-tpṛ̠ṣṭhāni̠ bhava̍nti suva̠rgamē̠va tairlō̠kaṃ yaja̍mānā
yanti̠ parai̍ra̠vastā̠-tpari̍ gṛhṇanti divākī̠rtyē̍na [divākī̠rtyē̍na, su̠va̠rgē lō̠kē prati̍] 25

suva̠rgē lō̠kē prati̍ tiṣṭhanti̠ parai̎ḥ pa̠rastā̠-tpari̍ gṛhṇanti pṛ̠ṣṭhairu̠pāva̍rōhanti̠ ya-tparē̍
pa̠rastā̠nna syuḥ parā̎mcha-ssuva̠rgā-llō̠kānniṣpa̍dyēra̠n̠. yada̠vastā̠nna syuḥ pra̠jā
nirda̍hēyura̠bhitō̍ divākī̠rtya̍-mpara̍ssāmānō bhavanti suva̠rga ē̠vainā̎-~ṃllō̠ka
u̍bha̠yata̠ḥ pari̍ gṛhṇanti̠ yaja̍mānā̠ vai di̍vākī̠rtyagṃ̍ saṃvathsa̠raḥ para̍ssāmānō̠-‘bhitō̍
divākī̠rtya̍-mpara̍ssāmānō bhavanti saṃvathsa̠ra ē̠vōbha̠yata̠ḥ [ē̠vōbha̠yata̍ḥ, prati̍
tiṣṭhanti] 26

prati̍ tiṣṭhanti pṛ̠ṣṭhaṃ vai di̍vākī̠rtya̍-mpā̠rśvē para̍ssāmānō̠ ‘bhitō̍ divākī̠rtya̍-
mpara̍ssāmānō bhavanti̠ tasmā̍da̠bhita̍ḥ pṛ̠ṣṭha-mpā̠rśvē bhūyi̍ṣṭhā̠ grahā̍ gṛhyantē̠
bhūyi̍ṣṭhagṃ śasyatē ya̠jñasyai̠va tanma̍ddhya̠tō gra̠nthi-ṅgra̍thna̠ntyavi̍sragṃsāya
sa̠pta gṛ̍hyantē sa̠pta vai śī̍rṣa̠ṇyā̎ḥ prā̠ṇāḥ prā̠ṇānē̠va yaja̍mānēṣu dadhati̠ ya-
tpa̍rā̠chīnā̍ni pṛ̠ṣṭhāni̠ bhava̍ntya̠mumē̠va tai-rlō̠kama̠bhyārō̍hanti̠ yadi̠maṃ lō̠ka-nna
[yadi̠maṃ lō̠ka-nna, pra̠tya̠va̠-rōhē̍yu̠-rudvā̠] 27

pra̍tyava̠-rōhē̍yu̠-rudvā̠ mādyē̍yu̠ryaja̍mānā̠ḥ pra vā̍ mīyēra̠n̠. ya-tpra̍tī̠chīnā̍ni pṛ̠ṣṭhāni̠
bhava̍ntī̠ma-mē̠va tairlō̠ka-mpra̠tyava̍rōha̠ntyathō̍ a̠sminnē̠va lō̠kē prati̍
tiṣṭha̠ntyanu̍nmādā̠yēndrō̠ vā apra̍tiṣṭhita āsī̠-thsa pra̠jāpa̍ti̠-mupā̍dhāva̠-ttasmā̍ ē̠ta-
mē̍kavigṃśatirā̠tra-mprāya̍chCha̠-ttamā-‘ha̍ra̠-ttēnā̍yajata̠ tatō̠ vai sa pratya̍tiṣṭha̠dyē
ba̍huyā̠jinō ‘pra̍tiṣṭhitā̠- [ ‘pra̍tiṣṭhitāḥ, syusta ē̍kavigṃśati-] 28

-ssyusta ē̍kavigṃśati-rā̠tra-mā̍sīra̠-ndvāda̍śa̠ māsā̠ḥ pañcha̠rtava̠-straya̍ i̠mē lō̠kā
a̠sāvā̍di̠tya ē̍kavi̠gṃ̠śa ē̠tāva̍ntō̠ vai dē̍valō̠kāstēṣvē̠va ya̍thā pū̠rva-mprati̍
tiṣṭhantya̠sāvā̍di̠tyō na vya̍rōchata̠ sa pra̠jāpa̍ti̠-mupā̍dhāva̠-ttasmā̍
ē̠tamē̍kavigṃśatirā̠tra-mprāya̍chCha̠-ttamā-‘ha̍ra̠-ttēnā̍yajata̠ tatō̠ vai sō̍ ‘rōchata̠ ya
ē̠vaṃ vi̠dvāgṃsa̍ ēkavigṃśatirā̠tra-māsa̍tē̠ rōcha̍nta ē̠vaika̍vigṃśatirā̠trō bha̍vati̠ rugvā



ē̍kavi̠gṃ̠śō rucha̍mē̠va ga̍chCha̠ntyathō̎ prati̠ṣṭhāmē̠va pra̍ti̠ṣṭhā hyē̍kavi̠gṃ̠śō̍
‘tirā̠trāva̠bhitō̍ bhavatō brahmavarcha̠sasya̠ pari̍gṛhītyai ॥  29 ॥
(gṛ̠hṇa̠nti̠ di̠vā̠kī̠rtyē̍nai̠ – vōbha̠yatō̠ – nā – pra̍tiṣṭhitā̠ – āsa̍ta̠ –
ēka̍vigṃśatiścha) (a. 10)

a̠rvāṃ ya̠jña-ssa-ṅkrā̍matva̠muṣmā̠-dadhi̠ māma̠bhi ।  ṛṣī̍ṇā̠ṃ yaḥ pu̠rōhi̍taḥ ॥
nirdē̍va̠-nnirvī̍ra-ṅkṛ̠tvā viṣka̍ndha̠-ntasmi̍n hīyatā̠ṃ yō̎-‘smā-ndvēṣṭi̍ ।  śarī̍raṃ
yajñaśama̠la-ṅkusī̍da̠-ntasmin̎thsīdatu̠ yō̎-‘smā-ndvēṣṭi̍ ॥  yajña̍ ya̠jñasya̠ ya-ttēja̠stēna̠
saṅkrā̍ma̠ māma̠bhi ।  brā̠hma̠ṇā-nṛ̠tvijō̍ dē̠vān ya̠jñasya̠ tapa̍sā tē savā̠hamā hu̍vē ॥
i̠ṣṭēna̍ pa̠kvamupa̍ [pa̠kvamupa̍, tē̠ hu̠vē̠ sa̠vā̠-‘ham । ] 30

tē huvē savā̠-‘ham ।  sa-ntē̍ vṛñjē sukṛ̠tagṃ sa-mpra̠jā-mpa̠śūn ॥  prai̠ṣān-
thsā̍midhē̠nī-rā̍ghā̠rā-vājya̍bhāgā̠vā-śru̍ta-mpra̠tyāśru̍ta̠mā śṛ̍ṇāmi tē ।
pra̠yā̠jā̠nū̠yā̠jān-thsvi̍ṣṭa̠kṛta̠-miḍā̍-mā̠śiṣa̠ ā vṛ̍ñjē̠ suva̍ḥ ॥  a̠gninēndrē̍ṇa̠ sōmē̍na̠
sara̍svatyā̠ viṣṇu̍nā dē̠vatā̍bhiḥ ।  yā̠jyā̠nu̠vā̠kyā̎bhyā̠-mupa̍ tē huvē savā̠haṃ ya̠jñamā
da̍dē tē̠ vaṣa̍ṭkṛtam ॥  stu̠tagṃ śa̠stra-mpra̍tiga̠ra-ṅgraha̠-miḍā̍-mā̠śiṣa̠ [mā̠śiṣa̍ḥ, ā
vṛ̍ñjē̠ suva̍ḥ । ] 31

ā vṛ̍ñjē̠ suva̍ḥ ।  pa̠tnī̠sa̠ṃyā̠jā-nupa̍ tē huvē savā̠hagṃ sa̍miṣṭaya̠ju-rā da̍dē̠ tava̍ ॥
pa̠śūn-thsu̠ta-mpu̍rō̠ḍāśā̠n-thsava̍nā̠nyōta ya̠jñam ।  dē̠vān-thsēndrā̠nupa̍ tē huvē
savā̠ha-ma̠gnimu̍khā̠n-thsōma̍vatō̠ yē cha̠ viśvē̎ ॥  32 ॥
(upa̠ – graha̠miḍā̍mā̠śiṣō̠ – dvātrigṃ̍śachcha) (a. 11)

bhū̠ta-mbhavya̍-mbhavi̠ṣyadvaṣa̠ṭ-thsvāhā̠ nama̠ ṛ-khsāma̠ yaju̠rvaṣa̠ṭ-thsvāhā̠ namō̍
gāya̠trī tri̠ṣṭu-bjaga̍tī̠ vaṣa̠ṭ-thsvāhā̠ nama̍ḥ pṛthi̠vya̍ntari̍kṣa̠-ndyau rvaṣa̠ṭ-thsvāhā̠
namō̠ ‘gnirvā̠yu-ssūryō̠ vaṣa̠ṭ-thsvāhā̠ nama̍ḥ prā̠ṇō-vyā̠nō̍-‘pā̠nō vaṣa̠ṭ-thsvāhā̠ namō
‘nna̍-ṅkṛ̠ṣi-rvṛṣṭi̠-rvaṣa̠ṭ-thsvāhā̠ nama̍ḥ pi̠tāpu̠traḥ pautrō̠ vaṣa̠ṭ-thsvāhā̠ namō̠
bhūrbhuva̠-ssuva̠ rvaṣa̠ṭ-thsvāhā̠ nama̍ḥ ॥  33 ॥
(bhuva̍ – ścha̠tvāri̍ cha) (a. 12)

ā mē̍ gṛ̠hā bha̍va̠ntvā pra̠jā ma̠ ā mā̍ ya̠jñō vi̍śatu vī̠ryā̍vān ।  āpō̍ dē̠vīrya̠jñiyā̠ mā-
”vi̍śantu sa̠hasra̍sya mā bhū̠mā mā pra hā̍sīt ॥  ā mē̠ grahō̍ bhava̠tvā pu̍rō̠ru-
khstu̍taśa̠strē mā ” vi̍śatāgṃ sa̠mīchī̎ ।  ā̠di̠tyā ru̠drā vasa̍vō mē sada̠syā̎-ssa̠hasra̍sya
mā bhū̠mā mā pra hā̍sīt ॥  ā mā̎-‘gniṣṭō̠mō vi̍śatū̠ kthya̍śchātirā̠trō mā-”
vi̍śatvāpiśarva̠raḥ ।  ti̠rōa̍hniyā mā̠ suhu̍tā̠ ā vi̍śantu sa̠hasra̍sya mā bhū̠mā mā pra
hā̍sīt ॥  34 ॥
(a̠gni̠ṣṭō̠mō vi̍śatva̠ – ṣṭāda̍śa cha) (a. 13)

a̠gninā̠ tapō-‘nva̍bhava-dvā̠chā brahma̍ ma̠ṇinā̍ rū̠pāṇīndrē̍ṇa dē̠vān vātē̍na prā̠ṇān-
thsūryē̍ṇa̠ dyā-ñcha̠ndrama̍sā̠ nakṣa̍trāṇi ya̠mēna̍ pi̠tṝ-nrājñā̍ manu̠ṣyā̎-npha̠lēna̍
nādē̠yāna̍jaga̠rēṇa̍ sa̠rpān vyā̠ghrēṇā̍-”ra̠ṇyā-npa̠śūñChyē̠nēna̍ pata̠triṇō̠ vṛṣṇā-
‘śvā̍nṛṣa̠bhēṇa̠ gā ba̠stēnā̠jā vṛ̠ṣṇinā-‘vī̎rvrī̠hiṇā-‘nnā̍ni̠ yavē̠nauṣa̍dhīrnya̠grōdhē̍na̠



vana̠spatī̍nudu̠baṃrē̠ṇōrja̍-ṅgāyatri̠yā Chandāgṃ̍si tri̠vṛtā̠ stōmā̎-nbrāhma̠ṇēna̠
vācha̎m ॥  35 ॥
(brā̠hma̠ṇēnai – ka̍-ñcha) (a. 14)

svāhā̠-”dhimādhī̍tāya̠ svāhā̠ svāhā-”dhī̍ta̠-mmana̍sē̠ svāhā̠ svāhā̠ mana̍ḥ pra̠jāpa̍tayē̠
svāhā̠ kāya̠ svāhā̠ kasmai̠ svāhā̍ kata̠masmai̠ svāhā ‘di̍tyai̠ svāhā ‘di̍tyai ma̠hyai̎ svāhā-
‘di̍tyai sumṛḍī̠kāyai̠ svāhā̠ sara̍svatyai̠ svāhā̠ sara̍svatyai bṛha̠tyai̎ svāhā̠ sara̍svatyai
pāva̠kāyai̠ svāhā̍ pū̠ṣṇē svāhā̍ pū̠ṣṇē pra̍pa̠thyā̍ya̠ svāhā̍ pū̠ṣṇē na̠randhi̍ṣāya̠ svāhā̠
tvaṣṭrē̠ svāhā̠ tvaṣṭrē̍ tu̠rīpā̍ya̠ svāhā̠ tvaṣṭrē̍ puru̠rūpā̍ya̠ svāhā̠ viṣṇa̍vē̠ svāhā̠ viṣṇa̍vē
nikhurya̠pāya̠ svāhā̠ viṣṇa̍vē nibhūya̠pāya̠ svāhā̠ sarva̍smai̠ svāhā̎ ॥  36 ॥
(pu̠ru̠rūpā̍ya̠ svāhā̠ – daśa̍ cha) (a. 15)

da̠dbhya-ssvāhā̠ hanū̎bhyā̠g̠ svāhōṣṭhā̎bhyā̠g̠ svāhā̠ mukhā̍ya̠ svāhā̠ nāsi̍kābhyā̠g̠
svāhā̠ ‘kṣībhyā̠g̠ svāhā̠ karṇā̎bhyā̠g̠ svāhā̍ pā̠ra i̠kṣavō̍-‘vā̠ryē̎bhya̠ḥ pakṣma̍bhya̠-
ssvāhā̍ ‘vā̠ra i̠kṣava̍ḥ pā̠ryē̎bhya̠ḥ pakṣma̍bhya̠-ssvāhā̍ śī̠rṣṇē svāhā̎ bhrū̠bhyāg svāhā̍
la̠lāṭā̍ya̠ svāhā̍ mū̠rdhnē svāhā̍ ma̠stiṣkā̍ya̠ svāhā̠ kēśē̎bhya̠-ssvāhā̠ vahā̍ya̠ svāhā̎
grī̠vābhya̠-ssvāhā̎ ska̠ndhēbhya̠-ssvāhā̠ kīka̍sābhya̠-ssvāhā̍ pṛ̠ṣṭībhya̠-ssvāhā̍ pāja̠syā̍ya̠
svāhā̍ pā̠rśvābhyā̠g̠ svāhā- [ ] 37

-‘gṃsā̎bhyā̠g̠ svāhā̍ dō̠ṣabhyā̠g̠ svāhā̍ bā̠hubhyā̠g̠ svāhā̠ jaṅghā̎bhyā̠g̠ svāhā̠
śrōṇī̎bhyā̠g̠ svāhō̠rubhyā̠g̠ svāhā̎ ‘ṣṭhī̠vadbhyā̠g̠ svāhā̠ jaṅghā̎bhyā̠g̠ svāhā̍ bha̠sadē̠
svāhā̍ śikha̠ṇḍēbhya̠-ssvāhā̍ vāla̠dhānā̍ya̠ svāhā̠ ”ṇḍābhyā̠g̠ svāhā̠ śēpā̍ya̠ svāhā̠
rēta̍sē̠ svāhā̎ pra̠jābhya̠-ssvāhā̎ pra̠jana̍nāya̠ svāhā̍ pa̠dbhya-ssvāhā̍ śa̠phēbhya̠-ssvāhā̠
lōma̍bhya̠-ssvāhā̎ tva̠chē svāhā̠ lōhi̍tāya̠ svāhā̍ mā̠gṃ̠sāya̠ svāhā̠ snāva̍bhya̠-ssvāhā̠
‘sthabhya̠-ssvāhā̍ ma̠jjabhya̠-ssvāhā ‘ṅgē̎bhya̠-ssvāhā̠ ”tmanē̠ svāhā̠ sarva̍smai̠ svāhā̎
॥  38 ॥
(pā̠rśvābhyā̠g̠ svāhā̍ – ma̠jjabhya̠-ssvāhā̠ – ṣaṭ cha̍) (a. 16)

a̠ñjyē̠tāya̠ svāhā̎ ‘ñjisa̠kthāya̠ svāhā̍ śiti̠padē̠ svāhā̠ śiti̍kakudē̠ svāhā̍ śiti̠randhrā̍ya̠
svāhā̍ śitipṛ̠ṣṭhāya̠ svāhā̍ śi̠tyagṃsā̍ya̠ svāhā̍ puṣpa̠karṇā̍ya̠ svāhā̍ śi̠tyōṣṭhā̍ya̠ svāhā̍
śiti̠bhravē̠ svāhā̠ śiti̍bhasadē̠ svāhā̎ śvē̠tānū̍kāśāya̠ svāhā̠ ‘ñjayē̠ svāhā̍ la̠lāmā̍ya̠ svāhā
‘si̍tajñavē̠ svāhā̍ kṛṣṇai̠tāya̠ svāhā̍ rōhitai̠tāya̠ svāhā̍ ‘ruṇai̠tāya̠ svāhē̠dṛśā̍ya̠ svāhā̍
kī̠dṛśā̍ya̠ svāhā̍ tā̠dṛśā̍ya̠ svāhā̍ sa̠dṛśā̍ya̠ svāhā̠ visa̍dṛśāya̠ svāhā̠ susa̍dṛśāya̠ svāhā̍
rū̠pāya̠ svāhā̠ sarva̍smai̠ svāhā̎ ॥  39 ॥
(rū̠pāya̠ svāhā̠ – dvē cha̍ ) (a. 17)

kṛ̠ṣṇāya̠ svāhā̎ śvē̠tāya̠ svāhā̍ pi̠śaṅgā̍ya̠ svāhā̍ sā̠raṅgā̍ya̠ svāhā̍ ‘ru̠ṇāya̠ svāhā̍
gau̠rāya̠ svāhā̍ ba̠bhravē̠ svāhā̍ naku̠lāya̠ svāhā̠ rōhi̍tāya̠ svāhā̠ śōṇā̍ya̠ svāhā̎ śyā̠vāya̠
svāhā̎ śyā̠māya̠ svāhā̍ pāka̠lāya̠ svāhā̍ surū̠pāya̠ svāhā ‘nu̍rūpāya̠ svāhā̠ virū̍pāya̠
svāhā̠ sarū̍pāya̠ svāhā̠ prati̍rūpāya̠ svāhā̍ śa̠balā̍ya̠ svāhā̍ kama̠lāya̠ svāhā̠ pṛśña̍yē̠
svāhā̍ pṛśñisa̠kthāya̠ svāhā̠ sarva̍smai̠ svāhā̎ ॥  40 ॥
(kṛ̠ṣṇāya̠ – ṣaṭcha̍tvārigṃśat) (a. 18)



ōṣa̍dhībhya̠-ssvāhā̠ mūlē̎bhya̠-ssvāhā̠ tūlē̎bhya̠-ssvāhā̠ kāṇḍē̎bhya̠-ssvāhā̠ valśē̎bhya̠-
ssvāhā̠ puṣpē̎bhya̠-ssvāhā̠ phalē̎bhya̠-ssvāhā̍ gṛhī̠tēbhya̠-ssvāhā ‘gṛ̍hītēbhya̠-ssvāhā
‘va̍pannēbhya̠-ssvāhā̠ śayā̍nēbhya̠-ssvāhā̠ sarva̍smai̠ svāhā̎ ॥  41 ॥
(ōṣa̍dhībhya̠ – śchatu̍rvigṃśatiḥ) (a. 19)

vana̠spati̍bhya̠-ssvāhā̠ mūlē̎bhya̠-ssvāhā̠ tūlē̎bhya̠-ssvāhā̠ skandhō̎bhya̠-ssvāhā̠
śākhā̎bhya̠-ssvāhā̍ pa̠rṇēbhya̠-ssvāhā̠ puṣpē̎bhya̠-ssvāhā̠ phalē̎bhya̠-ssvāhā̍
gṛhī̠tēbhya̠-ssvāhā ‘gṛ̍hītēbhya̠-ssvāhā ‘va̍pannēbhya̠-ssvāhā̠ śayā̍nēbhya̠-ssvāhā̍
śi̠ṣṭāya̠ svāhā ‘ti̍śiṣṭāya̠ svāhā̠ pari̍śiṣṭāya̠ svāhā̠ sagṃśi̍ṣṭāya̠ svāhō-chChi̍ṣṭāya̠ svāhā̍
ri̠ktāya̠ svāhā ‘ri̍ktāya̠ svāhā̠ prari̍ktāya̠ svāhā̠ sagṃri̍ktāya̠ svāhō -dri̍ktāya̠ svāhā̠
sarva̍smai̠ svāhā̎ ॥  42 ॥
(vana̠spati̍bhya̠ḥ – ṣaṭ cha̍tvārigṃśat) (a. 20)

(pra̠java̍ṃ – brahmavā̠dina̠ḥ ki – mē̠ṣa vā ā̠pta – ā̍di̠tyā u̠bhayō̎ḥ – pra̠jāpa̍ti̠ranvā̍ya̠ -
nnindrō̠ vai sa̠dṛṃ – mindrō̠ vai śi̍thi̠laḥ – pra̠jāpa̍tirakāmayatā ‘nnā̠daḥ – sā vi̠rāḍa̠ –
sāvā̍di̠tyō̎ – ‘rvāṃ – bhū̠ta – mā mē̠ – ‘gninā̠ -svāhā̠-”dhin – da̠dbhyō̎-‘ – ñjyē̠tāya̍ –
kṛ̠ṣṇā – yauṣa̍dhībhyō̠ – vana̠spati̍bhyō – vigṃśa̠tiḥ)

(pra̠java̍ṃ – pra̠jāpa̍ti̠ – ryada̍Chandō̠maṃ – tē̍ huvē savā̠-‘ha – mōṣa̍dhībhyō̠ –
dvicha̍tvārigṃśat)

(pra̠java̠gṃ̠, sarva̍smai̠ svāhā̎)

॥  hari̍ḥ ōm ॥

॥  kṛṣṇa yajurvēdīya taittirīya saṃhitāyāṃ saptamakāṇḍē tṛtīyaḥ praśna-ssamāptaḥ ॥

